
5-7 YOSHDAGI BOLALARNI MANTIQIY FIKRLASHGA O‘RGATISH 
 

Rustamova Gulmira Yoryigit qizi - Guliston davlat pedagogika instituti 

Maktabgacha va Boshlang‘ich ta’lim metodikasi kafedrasi o‘qituvchisi  
 

Annotatsiya. Ushbu maqola maktabgacha yoshdagi bolalarda mantiqiy fikrlashni 

rivojlantirish masalasiga bag‘ishlangan. Mantiqiy fikrlashni shakllantirish bolalarning 

intellektual rivojlanishida muhim o‘rin tutadi va kelajakdagi ta’lim jarayonining 

poydevorini yaratadi. Maqolada mantiqiy fikrlashning nazariy asoslari, uning yoshga 

xos rivojlanish bosqichlari va asosiy metodik yondashuvlar yoritilgan. Maktabgacha 

yoshdagi bolalar uchun maxsus o‘yinlar, mashqlar, ko‘rgazmali vositalar va amaliy 

mashg‘ulotlardan foydalanish orqali mantiqiy tafakkurni rivojlantirish usullari batafsil 

bayon etilgan.  

Kalit so‘zlar: Maktabgacha yosh, mantiqiy fikrlash, bolalar tafakkuri, pedagogik 

metodika, o‘yinli ta’lim, kuzatish va tahlil, solishtirish va umumlashtirish, tafakkurni 

rivojlantirish, psixologik yondashuv, ta'lim texnologiyalari, intellektual rivojlanish.  

 

Mamlakatimizda o‘sib borayotgan avlodni sog‘lom va har tomonlama еtuk qilib 

voyaga еtkazishda zamonaviy ta’lim metodlarini qo‘llash, maktabgacha yoshdagi 

bolalar o‘rtasida ijodkorlik, matematik tasavvurlar va boshqa muhim ko‘nikmalarni 

rivojlantirishga qaratilgan dastur va loyihalarni joriy qilish kabi bir qator ishlar amalga 

oshirilmoqda. “Bu borada, avvalambor, yoshlar va bolalarga e’tibor va amaliy 

g‘amxo‘rlik ko‘rsatish, ularni jismoniy va ma’naviy barkamol etib tarbiyalashga 

alohida ahamiyat qaratmoqdamiz. Bolalarni kichik yoshdan boshlab rivojlantirish 

orqali kelajakda ularning o‘zligini to‘la namoyon etishiga mustahkam zamin 

yaratyapmiz. Zero, bu ezgu maqsadimiz yo‘lida sarflangan investitsiyalar ertaga bir 

necha barobar ortig‘i bilan qaytishiga shubha yo‘q” [7]. Bundan kelib chiqadiki, 

maktabgacha ta’lim bolalarning ilk tarbiyasi, bilim va ko‘nikmalarni o‘zlashtirishida 

muhim bosqichdir. Bu bosqichda bolalarning bilish qobiliyatlari, ijodiy va 

kommunikativ ko‘nikmalari rivojlanadi. Shunday ekan, maktabgacha ta’lim tizimining 

samaradorligini oshirish va sifatini yaxshilash uchun zamonaviy o‘quv-metodik 

komplekslarni ishlab chiqish va joriy etish dolzarb masalalardan biri hisoblanadi.  

Mantiqiy fikrlash – bu insonning voqelikni tahlil qilish, sabab-oqibat aloqalarini 

aniqlash, faktlarni bir-biri bilan bog‘lash, ular asosida xulosalar chiqarish va 

muammoni hal qilish qobiliyatidir. Bu tafakkurning eng rivojlangan shakllaridan biri 

bo‘lib, insonning dunyoqarashi, bilim darajasi va fikr yuritish qobiliyatiga asoslanadi. 

Mantiqiy fikrlashning xususiyatlari 

1. Tahlil qilish – voqealar va hodisalarni mayda qismlarga ajratib, ularning 

alohida qismlarini o‘rganish. 

2. Taqqoslash – obyektlar yoki voqealar o‘rtasidagi o‘xshashlik va farqlarni 

aniqlash. 

3. Sabab-oqibat aloqalari – biror hodisa nimaga sabab bo‘lganini yoki natijada 

nimalar yuzaga kelishini tushunish. 

4. Umumlashtirish va xulosa chiqarish – alohida faktlarni birlashtirib, ular asosida 

umumiy fikrga kelish. 

5. Muammoli vaziyatlarni hal qilish – qiyinchiliklarni aniqlash va ular uchun 

еchim topish qobiliyati. 

Mantiqiy fikrlashning ahamiyati shundaki, u muammolarni hal qilish, hayotiy 

vaziyatlarda mustaqil qaror qabul qilishga yordam beradi. Ijodkorlikni rivojlantiradi 

Tafakkurning yangi usullarini yaratish imkonini beradi. Mantiqiy fikrlash – bu 

insonning turli masalalarni chuqur va izchil tahlil qilib, ular yuzasidan oqilona qaror 

qabul qilish qobiliyatidir. Ushbu qobiliyat insonda bolalik davridan boshlab rivojlanadi 

va muntazam mashq qilish orqali takomillashadi. 

Maktabgacha yoshdagi bolalarni mantiqiy fikrlashga o‘rgatishning nazariy 

asoslari pedagogika, psixologiya va mantiq fanlarining nazariy tamoyillariga tayanadi. 

Ushbu jarayon bolalarning rivojlanish xususiyatlari va mantiqiy tafakkurning yoshga 

xos shakllanish bosqichlariga mos keladigan bilim va ko‘nikmalarni berishni nazarda 

tutadi. Quyida asosiy nazariy asoslar bayon qilinadi: 

Maktabgacha yoshdagi bolalarda mantiqiy fikrlashning shakllanishi quyidagi 

bosqichlarni o‘z ichiga oladi: 

Predmetli fikrlash – bolalar konkret narsalarni ko‘rib, ularni idrok etadi va 

muayyan bog‘liqliklarni sezadi. 

Vizual-mantiqiy fikrlash – bu bosqichda bolalar rasm, diagramma yoki 

predmetlar yordamida bog‘liqliklarni anglaydi. 

Abstrakt fikrlashning Boshlang‘ich elementlari – bolalar so‘zlar va ramzlar 

yordamida mantiqiy xulosalar chiqara boshlaydi. 

Psixologiya faniga ko‘ra, bolalarda fikrlashning rivojlanishi asosan quyidagi 

xususiyatlarga tayanadi: 

A) Bolalik davridagi tafakkur xususiyatlari – bolalar asosan konkret-obrazli 

fikrlaydi, ya’ni real narsalar va hodisalar bilan bog‘liq tushunchalarni o‘zlashtiradi. 

Ularninig tahlil qilish, taqqoslash va umumlashtirish qobiliyatlari rivojlanish 

bosqichidadir. Vigotskiyning rivojlanish nazariyasiga ko‘ra, bolalarning mantiqiy 

tafakkuri ijtimoiy o‘rganish jarayoni orqali shakllanadi. Shuning uchun kattalarning, 

ayniqsa tarbiyachining roli katta [8]. 

Jan Piaje fikricha, maktabgacha yoshdagi bolalarda “intuitiv fikrlash” rivojlanadi, 

ya’ni ular sabab-oqibatni tushunishga qiziqadi, lekin hali abstrakt mantiqiy fikrlashni 

to‘liq o‘zlashtira olmaydi. Shu sababli bolalarni konkret va hayotiy misollardan 

foydalanib o‘rgatish lozim. Fikrlash faoliyatida bolalarga ko‘rgazmali materiallar kata 

yordam beradi [9]. 

Bolalarda mantiqiy fikrlashni rivojlantirishda quydagi didaktik prinsiplarga 

asoslaniladi: 

Ko‘rgazmalilik. Maktabgacha yoshdagi bolalar vizual axborotni yaxshiroq qabul 

qiladi. Shuning uchun mantiqiy fikrlashni rivojlantirishda rasmlar, diagrammalar va 

predmetlardan foydalanish muhim. 

Faollik va mustaqillik. Bolalar fikrlash jarayoniga faol jalb qilinib, mustaqil 

ravishda qaror qabul qilish imkoniyatini olishlari kerak. 

O‘yinli ta'lim. Mantiqiy o‘rganish jarayoni bolalar uchun o‘yin shaklida tashkil 

qilinsa, u samaraliroq bo‘ladi. 

Bolalarda mantiqiy fikrlashni rivojlantirish maktabgacha ta'limning “Ilk qadam” 

davlat o‘quv dasturlarida alohida yo‘nalish sifatida ko‘rsatilgan va kata guruhlarda 

elementar matematik tasavvurlarni shakllantirish mashg‘uloti bilan birgalikda olib 

boriladi. 

Mantiqning asosiy tamoyillari bolalarning tafakkurini rivojlantirish uchun 

qo‘llaniladi: 

Taqqoslash va farqlash – masalan, ikki predmetni taqqoslash va ularning o‘xshash 

va farqli tomonlarini topish. 

Klassifikatsiya va guruhlash – predmetlarni turkumlarga ajratish. 

Sabab-oqibat bog‘liqligi – bolalarni har bir voqea va uning oqibatini tushunishga 

o‘rgatish. 

Maktabgacha yoshdagi bolalar mantiqiy fikrlashga o‘rganishda qiziqish (bolaning 

atrof-muhitga bo‘lgan tabiiy qiziqishi), ijodkorlik (bolaning har bir muammoga o‘ziga 

xos yondashuv bilan qarashi), faollik va tashabbus (bolalar o‘z fikrlarini ifodalashga 

va yangi narsalarni o‘rganishga intiladi) kabi shaxsiy xususiyatlar hisobga olinadi. 

Maktabgacha yoshdagi bolalarda mantiqiy fikrlashni rivojlantirish uchun nazariy 

asoslar psixologik rivojlanish tamoyillari, pedagogik yondashuvlar va mantiqning 

fundamental qonunlariga asoslanadi. Bolalarning yosh xususiyatlariga mos metodlarni 

qo‘llash orqali ular mustaqil va tizimli fikrlash ko‘nikmalariga ega bo‘ladi. 

Maktabgacha ta’lim tashkilotlarida kata yoshdagi bolalar uchun mantiqiy 

fikrlashga o‘rgatish mashg‘ulotlarini tashkil etish quydagi prinsiplarga asoslanadi:  

1. Yoshga moslik – mashqlar bolaning qobiliyatiga mos bo‘lishi kerak. 

2. Qiziqarlilik – har bir mashg‘ulot qiziqarli va o‘yin tarzida o‘tishi lozim. 

3. Individuallik – har bir bolaning o‘ziga xos xususiyatlarini hisobga olish. 

4. Bosqichma-bosqichlik – murakkablikni asta-sekin oshirib borish. 

Mazkur metodik yondashuvlar orqali bolalarning mantiqiy fikrlashini 

rivojlantirish bilan birga, ularni mustaqil qaror qabul qilish va muammoni hal qilishga 

tayyorlash mumkin. 

Maktabgacha yoshdagi bolalarni mantiqiy fikrlashga o‘rgatish ularning 

intellektual rivojlanishi va kelajakdagi ta’lim jarayonlariga muvaffaqiyatli 

tayyorlanishida muhim ahamiyatga ega. Bu jarayon bolalarning kuzatuvchanlik, tahlil 

qilish, solishtirish, umumlashtirish va sabab-oqibat aloqalarini tushunish kabi 

qobiliyatlarini rivojlantirishni nazarda tutadi. Mantiqiy fikrlashni rivojlantirish uchun 

o‘yinli mashg‘ulotlar, ko‘rgazmali vositalar, ijodiy topshiriqlar va amaliy faoliyatdan 

foydalanish zarur. Shuningdek, bolalarning yosh xususiyatlari va individual 

qobiliyatlarini hisobga olish orqali ta’lim jarayonining samaradorligini oshirish 

mumkin. 

Maqolada ta’kidlangan metod va tavsiyalar maktabgacha ta’lim tashkilotlari 

tarbiyachilari, ota-onalar va mutaxassislar uchun mantiqiy fikrlashni rivojlantirish 

bo‘yicha foydali amaliy ko‘rsatmalarni beradi. Bolalarning mantiqiy fikrlash 

qobiliyatini shakllantirish nafaqat ularning hozirgi rivojlanishiga, balki kelajakdagi 

intellektual salohiyati va ijtimoiy hayotda muvaffaqiyatli bo‘lishiga ham zamin 

yaratadi. 

